
sabrapa, klamboenja akoe poenja pembaringan sainggan akoe poenja kapala di waktoe akoe lagi berdoedoek di atas itoe randjang, semoeanja soeda mendjadi antjoer terpoetoes doea dan bertoempoek di atas djoebin ! Tjobalah kaoe pikir, apatah itoe hiapkek poenja pedang tida sanget lihay dan begitoe poenja tadjem ?  sebab dengen zonder mengenaken, akoe poenja halis boeloe mata dan klamboe — tjoema kena anginnja sadja, semoeanja soeda mendjadi poetoes!"

Berkata sampe disini kombali sakoedjoer badannja itoe tikoan djadi bergoemeteran, sebagi djoega saorang jang lagi kadinginan.

„Abis sekarang toaloya maoe berboeat bagimana? menanja Tjeng Sian dengen pengrasahan tida enak.

„Berboeat bagimana !" berseroeh itoe ambtenaar gedjos, „soeda tentoe sadja akoe moesti toeroet iapoenja kahendakan, sebab akoe masih sajang akoe poenja kapala ! Inilah djoega sebabnja maka akoe panggil kaoe dateng ka sini, perloenja boeat mengasi taoe jang moelai dari besok malem, kaoe orang djangan dateng lagi ka sini, sebab akoe tida maoe bermoesoehan lagi sama itoe hiapkek jang begitoe lihay. Pendek biar poen akoe boleh dipetjat dari akoe poenja djabatan, akoe tida maoe oeroes lagi perkara pemboenoehannja The Tay Hou, jang memangnja bersalah. Ja, akoe lebih soeka brenti djadi ambtenaar dari pada akoe
poenja kapala djadi poetoes."

Tjeng Sian pikir, tida oesah heran djika itoe tikoan djadi begitoe katakoetan, kerna iapoenja kadoedoekan memang sanget berbahaja. Maka ia poen tida brani memaksa soepaja itoe tikoan bekerdja sama-sama teroes dalem ini perkara menangkep pada Boe Beng Hiap Kek. Pertama ia sendiri merasa tida ada itoe kamampoean boeat melindoengin djiwanja itoe tikoan,

